http://www.berria.info/testua_ikusi.php?saila=harian&data=2007-11-28&orria=024&kont=009
2007-11-28



455 hitz

Formen zientzia ardatz 

Jorge Wagensberg ikertzailearen morfogenesiari buruzko 'Formen matxinada' liburua aurkeztu dute euskaraz; izadia formen arabera aztertzen du, era liluragarrian. 

Arantxa Iraola 

Donostia 

Esferikoak dira xanpainak izaten dituen burbuilak, eta arrautzak, eta planetak. Ez dago planeta hirukirik, edo laukirik, edo marra zuzenik. Arbolak eta landareak, ostera, fraktalak dira, adar batetik bestea sortzen da, eta bestetik, hurrengoa... Morfogenesiak era horretan aztertzen du mundua, formak aztertuz, horietan sakonduz, eta ikerketaren ildo horretan liburua du kalean Jorge Wagenseberg (Bartzelona, 1948) ikertzaileak, Formen matxinada. Atzo, idazlanaren euskarazko itzulpena --Juan Garzia Garmendiaren lana-- aurkeztu zuten Donostian. EHU Euskal Herriko Unibertsitatearen ZIO Zientzia Irakurle Ororentzat bildumaren azken alea da.Egileak berak aurkeztu zuen liburua, hitzez, eta irudiz. Nola bestela. 

«Zergatik existitzen dira forma batzuk eta ez beste batzuk?», horixe da, Jorge Wagesebergen arabera, morfogenesiaren atzean dagoen galdera, jakinatzaren alor horren giltzarria. «Izadian, formarik ohikoenak esferikoak dira; esferikoak dira planeta guztiak, izarrak, burbuilak... eta azoka batean ere, inguruetara begiratuta, objektu gehienak esferikoak dira». Izadia formen arabera aztertu, eta horren gaineko galderak egin eta erantzutean datza morfogenesia. «Esferikoak diren objektu guztiek, esaterako, zer ezaugarri komun dute?». Era horretako galderak erantzuten ditu Formen matxinada liburuak. «Esferak babestu egiten du, eta hautatze naturalak onetsi egiten ditu forma esferikoak». 

Hexagonoak, espazioa probesteko orduan agertzen dira; espiralak kabitu ezin, eta objektuak paketatu behar diren garaian; eta angeluak indarrak kontzentratu behar direnean... Forma horien arabera aztertzen du morfogenesiak izadia: intsektuen begiak hexagono multzo handia dira, amonite fosil biribilkatuak esferak, eta kaktusaren arantzak, angeluak... 

Izadiaren formak, bizi oro bezala, hautatze naturalaren fruitua direla dio Wagensebergek. Hala, bizirik irauteko formarik egokienak atera dira aurrera; forma kiribila hartzeko prestatu dira animalia espezie asko beren burua babeste aldera, eta, mundua oro kolonizatzeko, fraktalak dira landare eta arbolak... «Hautatze naturalaren fruitua dira forma horiek». Eboluzioaren katea luzeak eman dituen formarik gehienak esferikoak eta fraktalak direla defendatzen du Wagensebergek. 

Haren ikergaien artean, badira beste objektu klase batzuk ere: «Hautatze kulturalaren emaitza diren objektuak». Gizakiak sorturiko objektuak dira horiek, eta sarritan, izadian izaten dute inspirazio iturria. Non bestela. «Har ditzagun adibidetzat, marrazo bat, eta urpekontzia. Urpekoak marrazoaren antzeko forma du; gizakiak hala hautatuta izan da hori, urte gutxi batzuetako eboluzioaren fruitua. Marrazoaren forma, berriz, milaka eta milaka urteko eboluzioaren emaitza da». 

ARTEAREN MUNDURA BEGIRA. Artearen munduari erreferentzia zuzena egiten dio Jorge Wagensebergek Formen matxinada liburuan. Eta, morfogenisian sakontzeko, badu artista bat bereziki kuttuna: Antoni Gaudi arkitektoa. «Izadiko formak agertzen dira haren obran». Liluratuta aurkezten ditu ikertzaileak. Oihanetako katenaria formako lianak, esaterako, La Pedrerako ganbarako arkupeekin gonbaratzen ditu; igeri ari den arraina, La Pedrerako fatxadarekin; Nautilusaren oskola, Familia Santua katedraleko dorre bateko eskailerarekin... «Izadiaren behatzaile bikaina zen». 

«Izadian, formarik gehienak esferikoak dira; esferikoak dira planeta guztiak, izarrak, burbuilak...» 

«Esferak babestu egiten du, eta hautatze naturalak onetsi egin ditu forma esferikoak» 

Jorge Wagensberg 

ikertzailea 

